  ՆԱԽԱԳԻԾ
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅՈՒՆ  
ՈՐՈՇՈՒՄ 


                                                                                                      Թիվ   -Ն
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2007 ԹՎԱԿԱՆԻ ՆՈՅԵՄԲԵՐԻ 1-Ի ԹԻՎ 1290-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ  
Համաձայն «Հայաստանի Հանրապետության քաղաքացիության մասին» Հայաստանի Հանրապետության օրենքի 28-րդ հոդվածի 1-ին մասի 4-րդ կետի և «Իրավական ակտերի մասին» Հայաստանի Հանրապետության օրենքի 70-րդ հոդվածի 1-ին մասի` Հայաստանի Հանրապետության կառավարությունը որոշում է`
1. Հայաստանի Հանրապետության կառավարության 2007 թվականի նոյեմբերի 1-ի «Հայաստանի Հանրապետության քաղաքացիություն ստացող անձի երդման արարողակարգը սահմանելու մասին» թիվ 1290-Ն որոշմամբ (այսուհետ՝ որոշում) հաստատված հավելվածում կատարել հետևյալ փոփոխությունները և լրացումները` 

1) 3-րդ կետը «ձևի» բառից հետո լրացնել «, եթե դիմումատուն հարցաթերթիկում չի լրացրել իր էլեկտրոնային փոստի հասցեն և (կամ) բջջային  հեռախոսահամարը» բառերով.  
2) 4-րդ կետը շարադրել հետևյալ խմբագրությամբ.

«4. Երդման արարողությունն իրականացվում է յուրաքանչյուր աշխատանքային օր` ծանուցման մեջ նշված ժամին: Հայաստանի Հանրապետության քաղաքացիություն շնորհելու մասին Հայաստանի Հանրապետության Նախագահի հրամանագրի քաղվածքին քաղաքացիություն ստացող անձը ծանոթանում է վարչությունում, իսկ օտարերկրյա պետություններում՝ Հայաստանի Հանրապետության դիվանագիտական ներկայացուցչություններում կամ հյուպատոսական հիմնարկներում` երդման արարողության ընթացքում:».

3) 6-րդ կետը լրացնել հետևյալ բովանդակությամբ նոր նախադասություններով.

«Հաղթանակի և խաղաղության, Հանրապետության, Սահմանադրության կամ Անկախության կապակցությամբ նշվող տոն օրերին երդման արարողությունն իրականացվում է հատուկ հանդիսավոր պայմաններում, որին մասնակցելու համար կարող են հրավիրվել Հայաստանի Հանրապետության պետական մարմնի ղեկավարներ, հասարակական միավորումների, զանգվածային լրատվության միջոցների ներկայացուցիչներ: Հատուկ հանդիսավոր  պայմաններում իրականացվող երդման արարողությունը լուսաբանվում է Հայաստանի Հանրապետության կառավարությանն առընթեր Հայաստանի Հանրապետության ոստիկանության պաշտոնական ինտերնետային կայքի միջոցով:».
4) 7-րդ կետը շարադրել հետևյալ խմբագրությամբ.

«7. Անձը երդում է տալիս  վարչության պետի (տեղակալի), իսկ օտարերկրյա պետությունում՝ դեսպանի, գլխավոր հյուպատոսի կամ նրանց կողմից լիազորված դիվանագետի կողմից երդման տեքստը բարձրաձայն ընթերցելուց հետո` «երդվում եմ» բառը բարձրաձայն արտասանելով, որից հետո  ստորագրում է երդման տեքստը:».
5) 10-րդ կետն ուժը կորցրած ճանաչել.
6) որոշմանը կից ձևով նախատեսված գրավոր ծանուցման տեքստը շարադրել հետևյալ նոր խմբագրությամբ.
«Հարգելի _________________________________________________

                        (ծանուցվողի անունը, ազգանունը)

Տեղեկացնում ենք, որ երդման արարողությանը մասնակցելու համար յուրաքանչյուր աշխատանքային օր, ժամը _____ __ կարող եք ներկայանալ Հայաստանի Հանրապետության կառավարությանն առընթեր Հայաստանի Հանրապետության ոստիկանության անձնագրային և վիզաների վարչություն կամ օտարերկրյա պետություններում՝ Հայաստանի Հանրապետության դիվանագիտական ներկայացուցչություններ կամ հյուպատոսական հիմնարկներ:

___________________________________________________________հասցեով,

       _______սենյակ, ________________________________________________ի մոտ:

                (պաշտոնատար անձի պաշտոնը, անունը, ազգանունը)

____ _____________ 20    թ. »:
2. Սույն որոշումն ուժի մեջ է մտնում պաշտոնական հրապարակման օրվան հաջորդող տասներորդ օրը:

ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ
 ՎԱՐՉԱՊԵՏ        

                 Տ. ՍԱՐԳՍՅԱՆ
 «    »-----------------------2012թ. 
                   ք. Երևան
20.11.2012
ՏԵՂԵԿԱՆՔ-ՀԻՄՆԱՎՈՐՈՒՄ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2007 ԹՎԱԿԱՆԻ ՆՈՅԵՄԲԵՐԻ 1-ի N 1290-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ՎԵՐԱԲԵՐՅԱԼ  
   1. Անհրաժեշտությունը.


«Հայաստանի Հանրապետության քաղաքացիություն ստացող անձի երդման արարողակարգը սահմանելու մասին» թիվ 1290-Ն որոշման /այսուհետ` որոշում/ մեջ փոփոխություններ և լրացումներ կատարելու մասին» Հայաստանի Հանրապետության կառավարության որոշման /այսուհետ` որոշում/ նախագիծը նախապատրաստվել է` նպատակ ունենալով առավել հստակեցնել քաղաքացու երդման արարողակարգը:
2. Ընթացիկ իրավիճակը և խնդիրները.

ՀՀ կառավարության 2007 թվականի նոյեմբերի 1-ի «Հայաստանի Հանրապետության քաղաքացիություն ստացող անձի երդման արարողակարգը սահմանելու մասին»                   թիվ 1290-Ն որոշմամբ երդման արարողակարգն իրականացումը սահմանված էր Հայաստանի Հանրապետության Նախագահի հրամանագրին ծանոթանալուց հետո` նույն օրը:


Որոշման նախագծով նախատեսվում է երդման արարողությունն անցկացնել օրվա մեջ հստակ սահմանված ժամերին, ինչը հնարավորություն կտա հանդիսավոր պայմաններում երդման արարողությունը կազմակերպել միանգամից 8 տասնյակ քաղաքացիների համար:


Փոփոխության արդյունքում կարագացվի քաղաքացիության հետ կապված վարչարարությունը, կբացառվեն հերթերը /ըստ գործող կարգի, յուրաքանչյուր քաղաքացու համար, առանձին վերցրած, վարչություն ներկայանալու պարագայում պետք է կազմակերպվի երդման արարողակարգ/:


Նախագծով նախատեսվում է քաղաքացիություն շնորհելու մասին Հայաստանի Հանրապետության Նախագահի հրամանագրի քաղվածքը քաղաքացուն տրամադրել երդման արարողակարգից հետո /ըստ գործող կարգի, քաղաքացիություն շնորհելու մասին Հայաստանի Հանրապետության Նախագահի հրամանագրի քաղվածքը քաղաքացուն տրամադրվում է երդման արարողակարգից առաջ/, ինչը հնարավորություն չի տա քաղաքացիություն ստացած անձին խուսափել երդման արարողությանը մասնակցելուց:


«Հայաստանի Հանրապետության կառավարության 2007 թվականի նոյեմբերի 23-ի  N 1390-Ն որոշման մեջ փոփոխություններ և լրացումներ կատարելու մասին» ՀՀ կառավարության որոշման նախագծով նախատեսվում է դիմումի ընթացքի վերաբերյալ, այդ թվում նաև ՀՀ քաղաքացիություն շնորհվելու դեպքում երդման արարողությանը մասնակցելու համար, ծանուցումներն ուղարկել էլեկտրոնային փոստի հասցեով և բջջային հեռախոսահամարով, եթե դիմումատուն հարցաթերթիկում կամավոր լրացրել է նշված տեղեկությունները: Սույն նախագծով նախատեսվում է նշված դեպքերում գրավոր ծանուցումներ չուղարկել: 


Բացի այդ երդման արարողության տեքստը սահմանված է «Հայաստանի Հանրապետության քաղաքացիության մասին» ՀՀ օրենքով: Քաղաքացիություն ստացող անձանց ծանուցումներ ուղարկելու հարցում իրավահավասար մոտեցում ցուցաբերելու նպատակով (էլեկտրոնային փոստի հասցեով և բջջային հեռախոսահամարով ծանուցում ուղարկելիս երդման տեքստը չի ուղարկվելու), նախագծով նախատեսվում է գրավոր ծանուցման ձևից հանել երդման տեքստը:
3. Տվյալ բնագավառում իրականացվող քաղաքականությունը.
Ակնկալվող փոփոխությունը կայանում է նրանում, որ նախագծի ընդունման արդյունքում առավել կպարզեցվի ՀՀ ոստիկանության անձնագրային և վիզաների վարչությունում երդման արարողակարգը, կարագացվի վարչարարությունը:
4. Կարգավորման նպատակը և բնույթը. 


Որոշման նախագծի նպատակն է.

· հստակեցնել երդման արարողակարգի ժամերը.

· արագացնել վարչարարությունը
· ապահովել քաղաքացիություն ստացած անձի` երդման արարողակարգին  մասնակցությունը, այդ թվում նաև էլեկտրոնային փոստի հասցեով և բջջային հեռախոսահամարով ծանուցում ուղարկելու եղանակով 
· նախատեսել հանդիսավոր պայմաններում երդման արարողության անցկացման հնարավորություն:

5. Նախագծի մշակման գործընթացում ներգրաված ինստիտուտները և անձինք. 

Նախագիծը մշակվել է ՀՀ ոստիկանության անձնագրային և վիզաների, Իրավաբանական վարչությունների կողմից:
 6. Ակնկալվող արդյունքը.

Վարչարարության արդյունավետության բարձրացում:
ՀՀ ՈՍՏԻԿԱՆՈՒԹՅՈՒՆ

ՏԵՂԵԿԱՆՔ

«Հայաստանի Հանրապետության կառավարության 2007 թվականի նոյեմբերի 1-ի        N 1290-Ն որոշման մեջ փոփոխություններ և լրացումներ կատարելու մասին» Հայաստանի Հանրապետության կառավարության որոշման նախագծի ընդունման արդյունքում                 ՀՀ պետական բյուջեի եկամուտների և ծախսերի մասում էական ավելացումներ և նվազեցումներ չեն նախատեսվում:

ՀՀ ՈՍՏԻԿԱՆՈՒԹՅՈՒՆ

ՏԵՂԵԿԱՆՔ

«Հայաստանի Հանրապետության կառավարության 2007 թվականի նոյեմբերի 1-ի            N 1290-Ն որոշման մեջ փոփոխություններ և լրացումներ կատարելու մասին» Հայաստանի Հանրապետության կառավարության որոշման նախագծի ընդունման արդյունքում այլ իրավական ակտերում փոփոխություններ կատարելու անհրաժեշտություն չի առաջանա: 
ՀՀ ՈՍՏԻԿԱՆՈՒԹՅՈՒՆ

